
Uunga siunnersuut: 

 

Qimmeqarneq qitsuuteqarnerlu pillugit Inatsisartut inatsisaat 

 

 

 Kapitali 1  Atuuffissaa nassuiaatillu 

 

  § 1.  Inatsisartut inatsisaanni qimmit qitsuillu  inuussutissarsiutigalugu 

inuussutissarsiutiginaguluunniit uumasuutigineqartut tamarmik pineqarput. 

 

  § 2.  Inatsimmi matumani makku imatut paasineqassapput: 

1)  Qimuttunik qimmeqarfik: Sumiiffik avannarpasissutsip 66-ip avannaaniittoq aamma 

kangisissutsip 44-p kangianiittoq, taamaattorli Kommune Kujalleq ilanngunnagu. 

2)  Qimmeq: uumasoq Canis familiaris’nit naggueqatigiinneersoq.  

3)  Kalaallit qimmiat qimmuttoq: Qimmeq, qimuttoqarfimmi pinngorsimasoq, kalaallillu 

qimmiinit qimuttunit kingoqqisoq, isikkumigut (timikkut kingornuttakkat) naggueqatimi 

pissusianut naleqquttoq, aamma kalaallit qimmiat qimuttoq pineqarmat qularnissamut 

pissutissaqanngitsoq.   

4)  Qimmeq qaasuttoq: 

a) Qimmeq kiisortoq. Qimmit kiisortut tassaatinneqarput qimmit qaasuttumik 

pissusissamisuunngitsumik pissusillit imaluunniit naatsorsorneqarsinnaanngitsumik 

pissuseqartutut isigisariaqartut.  

b) Qimmeq, inummik uumasumilluunniit kiisisimasoq imaluunniit peqqusaarfigineqarani 

saassussisimasoq. 

- Qimmeq, nammineq pissusilersornermigut imaluunniit inuttami pissusilersorneratigut 

avatangiisimini ersiortitsilersinnaasoq 

5)  Sakkortuumik kiisineq: Ikit innarlernerit, ataatsimik arlaannilluunniit makkuninnga 

ilisarnaatillit: 

a)  Ammarterinerit ikitut isikkullit arlallit, ammip iluanut itisuumik imaluunniit nukiit 

ameraasartai ilummut ikilerlugit arlalinnik qaartitsisimasut, tassami arlaleriarluni kiitinnerup 

allatullu sakkortuumik pissusilersorfigineqarnerup kingorna ikit ersittumik 

takuneqarsinnaalersimassapput. 

b)  Ammip ataani aamma timip nukiini sigginnerit. 

c) kiisitilluni ajoqusernerit, timip ippiutaasartaanik innarliinerit, pinanngitsumik ajoqusiinerit 

pinnagit. 

d) Kiisinerit toqumik kinguneqartut. 

6)  Angalaneq: Angalanermut atatillugu unikkallarneq sivikitsumillu uninnganeq. 

 

Kapitali 2 

Oqartussaasut 

  § 3.  Piumasaqaatit §§-ini § 6-imi, § 14-imi aamma § 16-imi imm. 1-imi aamma 2-mi 

aalajangersarneqartut, imaluunniit matumani maleruagassat naapertorlugit malittarisassat 

aalajangersarneqartut, malinneqarnissaat qulakkeerniarlugit, peqqussutitut inerteqqutitullu 

pisariaqartinneqartutut isigisat Uumasunut Nakorsaqarfiup nalunaarutigai.  

  Imm. 2. Uumasunut Nakorsaqarfiup imm. 1 malillugu pisinnaatitaaffini 

kommunalbestyrelsimut inississinnaavai. 

   

  

  § 4.  Piumasaqaatit §-ini 11-mi imm. 1 aamma 2-mi, § 12-mi, §13-imi imm. 1 aamma 2, § 

14-mi imm. 1 aamma 2-mi, § 17-imi aamma § 19-imi aalajangersarneqartut, imaluunniit 

matumani maleruagassat naapertorlugit malittarisassat aalajangersarneqartut 

malinneqarnissaat qularnaarniarlugit, peqqussutit inerteqqutillu pisariaqartutut isigineqartut 

kommunalbestyrelsinit nalunaarutigineqassapput.  

  Imm. 2.  Qularnermik pilersoqarpat, § 3 malillugu suliassaq uumasunut nakorsaqarfiup 

piginnaatitaaffianut atanersoq, naalakkersuisoqarfik suliassaqarfimmut akisussaasoq 

aalajangiissaaq. 

   

  § 5. Nakkutilliisutut oqartussat §§-it 3 aamma 4 naapertorlugit inuillu immikkut taamatut 

pisinnaatitaasut kinaassutsiminnik uppernarsaateqarlutik eqqartuussivimmillu 

pisinnaatitsissuteqaratik qaqugukkulluunniit pisortat namminersortullu illuutaannik, 

iniutaannik, angallataannik allagaataannillu takunnissinnaapput Inatsisartut inatsisaat manna 

imaluunniit malittarisassat aalajangersarneqartut naapertorlugit eqquutsinneqarneranik 

nakkutilliinissaq pisariaqarpat. Nakkutilliinerup naammassinissaanut tamanna 

pisariaqassappat, qinnuteqareernikkut  nakkutilliinermut oqartussamut politiit ikiuutissapput.  

   

 

Kapitali 3 

Qimuttoqarfimmi pigisat kiisalu qimminik eqqussineq annissinerlu  

 

  § 6.  Kalaallit qimmii qimuttut taamaallaat qimuttoqarfimmiissinnaapput. 

  Imm. 2.  Kalaallit qimmii qimuttut qimuttoqarfimmiit aninneqarsimasut 

eqquteqqeqqusaanngillat, suliarineqarnerini inatsisit malillugit aqqusaaginnanngikkunik. 

  Imm. 3.  Kalaallit qimmiinit qimuttunit qimmit allaanerusut, najuunnerat inatsisit malillugit 

aqqusaarnerunngippat, qimuttoqarfinneeqqusaanngillat. 

  Imm. 4.  Imm. 2 aamma 3 malillugit unioqqutitsinani aqqusaarnerit Uumasunut 

Nakorsaqarfimmit akuersissuteqaqqaarluni pissapput, sila pissutigalugu siumut 

akuersissummik piniarneq tamanna ajornartinneqanngippat. Uumasunut Nakorsaqarfik 

utaqqississunnagu tamatuminnga ilisimatinneqassaaq.  

 

  § 7.  Uumasunut Nakorsaqarfik qimuttoqarfinni qinnuteqartoqareerneratigut innarluutillit 

qimmiinut akuersissummik tunniussisinnaavoq, makkua tunngavigalugit:  

1)  qinnuteqartoq innarluuteqarnermut uppernarsaateqarpat, innarluutillit qimmiannik  

pisariaqartitsineq kinguneralugu,   

2)  innarluutillit qimmiat kinguaassiorsinnaajunnaarsitaq,  

3)  innarluutillit qimmiat immikkut ittumik ilinniartinneqarsimasoq, aamma  

4)  innarluutillip qimmia qinnuteqartumut suliassanik aalajangersimasunik ataatsimik 

arlalinnilluunniit suliarinnissinnaassaaq.  

  Imm. 2.  Qinnuteqaat paasissutissanik makkuninnga imaqassaaq:  

1)  innarluutillip qimmiata nagguii,  

2)  innarluutillip qimmiata suiaassusaa,   

3) innarluutillip qimmiata chip normua,   

4) qinnuteqartup aqqa, najugaa oqarasuaammullu normua, aamma  

5)  innarluutillip qimmiata illoqarfimmiiffissaa imaluunniit nunaqarfimmiiffissaa. 

Imm. 3.  Qimuttoqarfinnut innarluutillit qimmiinik eqqussinissamut 

qimuttoqarfimmiititsinermullu piumasaqaateqarneruneq pillugu malittarisassanik 

Naalakkersuisut aalajangersaasinnaapput. 

 

  § 8.  Uumasunut Nakorsaqarfik qimuttoqarfimmi oqartussat ataavartumik piffissamiluunniit 

killilimmi sulinermi qimminik atorneqartartunik peqarsinnaaneranik qinnuteqareernerup 

kingorna akuersissuteqarsinnaavoq. 

  Imm. 2.  Qinnuteqaat paasissutissanik makkuninnga imaqassaaq: 

1)  qimmip sulisinneqartartup nagguii, 

2)  qimmip sulisinneqartartup suiaassusaa, 

3)  qimmip sulisinneqartartup chip normua, 

4)  qimmimik aqutsisup aqqa, najugaa oqarasuaataatalu normua,   

5) qimmip sulisinneqartartup  illoqarfimmiiffissaa imaluunniit nunaqarfimmiiffissaa, aamma  

6)  najugaqarnissap sivisussusaa.  

  Imm. 3.  Imm. 1 malillugu akuersissut nalunaarutigineqarpat, qimmeq sulisinneqartartoq 

qimuttoqarfiup iluani killilersugaanngitsumik oqartussap qinnuteqartup 

nooqattaarsinnaalissavaa. Uumasunut Nakorsaqarfik qimmip sulisinneqartartup 

inissinneqarnera pillugu ilisimatinneqassaaq.  

  Imm. 4.  Uumasunut Nakorsaqarfik aamma qimuttoqarfinnut qimminik sulisinneqartartunik 

eqqussinissamut uninngatitsinissamullu tunngasunik piumasaqaatinik aalajangersaasinnaavoq.   

  Imm. 5.  Ajornartoornerni qimmit sulisinneqartartut 1 imm. malillugu siumoortumik 

akuersissuteqarani qimuttoqarfimmut eqqunneqarsinnaapput.  Uumasunut Nakorsaqarfik 

sapinngisamik piaarnerpaamik ilisimatinneqassaaq. Qimmit sulisinneqartartut pisuni taama 

ittuni piumasaqaatit allat apeqqutaatinnagit eqqunneqarsinnaapput. 

 

  § 9.  Qimmit § 6-imi, imm. 1-imut aamma 2-mut akerliusumik pigineqartut, 

erngiinnaartumik nunamit aninneqassapput imaluunniit kommunalbestyrelsip 

sulissuteqarneratigut piginnittumut taarsiissuteqarfiunngitsumik toqunneqassapput. 

Toqutsinermut aningaasartuutit piginnittumit akilerneqassapput. 

  Imm. 2.  Qimmit § 6-imi, imm. 3-mut akerliusumik pigineqartut, piginnittumut 

taarsiissuteqarfiunngitsumik kommunalbestyrelsip sulissuteqarneratigut toqunneqassapput. 

Toqutsinermut aningaasartuutit piginnittumit akilerneqassapput. 

  Imm. 3.  Qimmeq kalaallit qimmerineraat qimuttoq nalornissutaappat kommunalbestyrelsi 

Uumasunut Nakorsaqarfimmut saaffiginnissaaq, tassanilu tassunga tunngasumik 

aalajangiisoqassalluni. 

  Imm. 4.  Piffissami qimmip nagguiata paasiniarnerani Uumasunut Nakorsaqarfiup qimmeq 

immikkoortissinnaavaa. Qimmeq § 6, imm. 3-mut akerliusumik tigummineqanngippat 

Immikkoortitsinermut aningaasartuutit Nunatta Karsiata akilissavai.   

  Imm. 5.  Qimmeq kalaallit qimmerineraat qimuttoq pillugu uppernarsaatit suut 

atorneqarsinnaanersut kiisalu kia tamatumunnga aningaasartuutit akilissanerai pillugit 

Naalakkersuisut erseqqinnerusunik malittarisassiorsinnaapput. 

 

  § 10.  Uumasunut Nakorsaqarfik § 9, imm. 1 aamma 2 aamma § 16, imm. 3 aamma 4 

malillugit inunnik ilisimasalinnik qimminik toqutsinissamut piginnaatitsisinnaavoq. 

  Imm. 2.  Imm. 1 malillugu suliamiit suliamut piginnaatitsisoqartarpoq. 

 

Kapitali 4 Qimmeqarneq qitsuuteqarnerlu 

 

  § 11.  Qimmeqarneq qitsuuteqarnerlu kommunimi najugarisami nuna tamakkerlugu 

uumasunut paasissutissanik katersivimmi nalunaarsorsimanissaat kiisalu atajuartussamik 

Ilisarnaasiinermik (ID)-nalunaaqutsiineq akiuussusertinnerlu piumasaqaataapput, tak. 

malittarisassat § 20, imm. 3 naapertorlugu atuutilersinneqartut. 

  Imm. 2.  Qimminik qitsunnillu piginnittup uumasuutit amerlassusiata allanngorneri tamaasa 

ullut 14-init iluanni kommunimut najukkaminut paasissutigissavai.  

  Imm. 3.  Qimminik qitsunnillu Kalaallit Nunaannut eqqussinissamut Naalakkersuisut 

sukumiinerusunik malittarisassanik aalajangersaasinnaapput. 

  Imm. 4.  Qimmeqarneq qitsuuteqarnerlu pillugit kapitalimi uani aalajangersakkat 

naammassinissaannut Naalakkersuisut erseqqinnerusunik malittarisassaliorsinnaapput. 

 

  § 12.  Qimmit qitsuillu avatangiisiminnut akornutaassanngillat.  

  Imm. 2.  Qimmit tamanit tikissinnaasaanni angalaartut pituutaqartinneqassapput. 

1)  Savat qimmii sulisut. 

2)  2)  Qimmeq sulisinneqartartoq naalakkersorneqartoq. 

3)  Qimmit sanaartorfiit avataani nakkutigineqartut.  

  § 13.  Qimmit § 12 imm. 2 malinnagu pitunneqanngitsoq piginnittup piaartumik taakkua 

tigusussaavai. 

  Imm 2.  Qitsuutillip qitsuutini aninikut eqqunnissai isumannaassavai, uumasoq 

naallioqqunagu imaluunniit allat isumannaallisarnerat eqqarsaatigalugit. 

  Imm. 3.  Imm. 1 malillugu qimmiminik pituussaaqqasunik piaartumik tigunngippagit 

kommunalbestyrelsimit tiguneqassapput, taakku chipnormui malillugit kinaassusersillugit 

inuttaalu attaveqarfigalugu.  Piginnittuat kinaassuserneqarsinnaanngippat uumasoq akunnerni 

72-ini tamanut ammasumik nalunaarutigineqassaaq.  Piginnittoq akunnerni 72-it iluanni 

kinaassusersineqanngippat kommunalbestyrelsi uumasoq piginnittumut allamut 

nalunaarsorsinnaavaa imaluunniit piginnittumut taarsiinertaqanngitsumik uumasoq 

toqutsillugu. 

  Imm. 4.  Qimmit pituussaarsimasut angalaannartut allanut navianartorsiortitsisut piaartumik 

toqunneqarsinnaapput piginnittumut taarsiinertaqanngitsumik, tak. § 10. 

  Imm. 5.  Imm. 3 malillugu uumasup tamanut nalunaarutigineqarneranut atatillugu  

tiguniarneqarneranut, nerisaqartinneranut uninngatinneranullu kiisalu imm. 3 aamma 4 

malillugit toqunneqarneranut aningaasartuutaasut piginnittumut kommunalbestyrelsip  

akileqqusinnaavaat. 

  § 14.  Qimminik qitsunnillu kommunip iluani imaluunniit kommunimut allamut 

qimuttoqarfiunngitsumut nuussinermi piginnittup kingusinnerpaamik nuunnginnermini 

kommuni nuuffigisani qimatanilu tamatuminnga inuit nalunaarsuiffiannut nalunaarutigissavai. 

Allamik piginnittoqalernerani piginnittunngortup uumasut nuunneqarneri 

nalunaarutigisussaavai. § 11-mi imm. 1-imi piumasaqaatinik naammassinninngitsut qimminik 

nuusseqqusaanngillat. 

  Imm. 2.  Qimminik qimuttunik nuussinermi piginnittup kommuninut qimataminut 

nuuffimminullu kommunalbestyrelsinut nuussineq nalunaarutigissavaa kingusinnerpaamik 

ullut 14-it sioqqullugit. 

  Imm. 3.  Naalakkersuisut qimmit qitsuillu assartorneqartut Kalaallillu Nunaanni 

aqqusaarallartinneqartut pillugit malittarisassiorsinnaapput, matumanilu inissiiviinut qimmit 

qitsuillu passunnissaannut il.il. piumasaqaatit kiisalu pappiaqqanik 

uppernarsaateqartitsinernut tunngasut. 

  

  § 15.  Uumasunut Nakorsaqarfik nuussinermut atatillugu § 11, imm. 1-imi piumasaqaatinit 

immikkut akuersissummik nalunaaruteqarsinnaavoq. 

 

§ 16.  Qimmit navianartut Uumasunut Nakorsaqarfiup akuersissuteqarneratigut 

pigineqassapput. 

  Imm. 2.  Imm. 1 malillugu akuersissut makkuninnga piumasaqaaserlugu: 

1) Qimmeq isumannaatsumik matoqqasumillu ersaruserneqassaaq aamma sumiiffinni 

kikkut tamarmik ornissinnaasaanniikkaangamik takinerpaamik 2 meteriusussamik 

pituutaqartinneqassapput. 

2) Qimmeq taamaallaat piginnittuanit aneerunneqarsinnaavoq. 

3) Qimmeq allanut tunniunneqaqqusaanngilaq. 

  Imm. 3.  Qimmeq navianartutut isigineqarnersoq pillugu nalornissutigineqarpat Uumasunut 

Nakorsaaneqarfik § 2, imm. 1, nr. 4 malillugu aalajangiissaaq. 

  Imm. 4.  Qimmeq inummik kiiserujussuarsimappat immikkut 

akuersissuteqarfigineqassanngilaq, toqunneqassallunilu. 

  Imm. 5.  Qimmeq qimmimik allamik kiiserujussuarsimappat, toqunneqassaaq, pisumi 

aalajangersimasumi pisoq nalinginnaasumik pissusilersornermik pissuteqartoq, Uumasunut 

nakorsaqarfik aalajangersimasumik nalileereernikkut isummereersimanngippat. 

  Imm 6.  Imm. 1 malillugu Uumasunut nakorsaqarfik akuersissummut itigartitsisimappat 

piginnittup qimmip toqunneqarnissaa piaartumik sulissutigissavaa. 

  Imm. 7.  Piginnittup imm. 4, 5 aamma 6 malillugit toqutsisussaatitaanini 

naammassinngikkuniuk imaluunniit imm. 2-mi akuersissuteqarnermut atugassarititanut 

aalajangersakkat unioqqutippagit, piginnittumut akiligassanngortillugu aamma piginnittumut 

taarsiinertaqanngitsumik kommunalbestyrelsip qimmip toqunneqarnissaa sulissutigissavaa. 

  Imm. 8.  Imm. 1 naapertorlugu akuersissutit itigartitsinerillu pillugit kommunalbestyrelsimut     

politiinullu pisariaqanngitsumik uninngatitsinani Uumasunut Nakorsaqarfik 

ilisimatitsissuteqassaaq. 

 

  § 17.  Qimminik makkuninnga qimmeqarneq, eqqussineq piaqqiortitsinerlu inerteqqutaavoq: 

1) Pitbull terrier. 

2) Tosa inu. 

3) Amerikamiut staffordshire terrieriat. 

4) Fila brasileiro. 

5) Dogo argentino. 

6) Amerikamiut bulldogiat. 

7) Boerboel. 

8) Kangal. 

9) Aasiap qiterpasissuanit ovtcharka. 

10) Kaukasiamit ovtcharka. 

11) Ruslandip kujataanit ovtcharka. 

12) Tornjak. 

13) Sarplaninac. 

  Imm. 2.  Imm. 1-imi inerteqqut qimminut qimminit qulaani taaneqartunit akuneqarsimasunut 

aamma atuuppoq. 

  Imm. 3.  Qimminut allanut allamik nagguilinnut imm. 1 malillugu inerteqqutinik 

annertunerulersitsisunik ersarinnerusunik malittarisassanik Naalakkersuisut 

aalajangersaasinnaapput. 

  Imm. 4.  Qimmeq inatsisitigut inerteqqutaasunut ilaanersoq uppernarsarniarlugu suut 

atorneqarsinnaanersut Naalakkersuisut malittarisassanik aalajangersaasinnaapput. 

 

  § 18.  Qimmit § 17-imi, imm. 1-imi unioqqutitsilluni pigineqartut, eqqunneqarsimasut 

piaqqiortinneqarsimasulluunniit qimmimik piginnittumut taarsiissuteqarfiunngitsumik aamma 

piginnittumit akilerneqartussanngorlugu Politiit suliniuteqarneratigut toqunneqartassapput.  

  Imm. 2.  § 17-imi imm. 1-imi qimmeq qimminut ilaatinneqartunut ilaanersoq 

taakkuninngaluunniit akusaanersoq § 17, imm. 2-miluunniit taaneqartunit akusaanersoq 

nalornissutigineqarpat piginnittup qimmip qimmeqatigiinnit sorlerneersuuneranik 

suuneranilluunniit uppernarsaanissaa Politiit piumasarisinnaavaat. 

  Imm. 3.  Piffissami qimmip suminngaanneernerata aalajangernissaata tungaanut Politiit 

qimmip allanit immikkoortinnissaanut pisinnaatitaapput. Politiit sumiiffimmi 

aalajangersagaanni paarnaarussinertut immikkoortitsinerussaaq imaluunniit piginnittoq 

qimmimut killilersueqqullugu peqquneqarsinnaavoq.    

  Imm. 4.  Qimmip sumit kingoqqisuunera uppernarsarneqarsinnaanngippat, qimmeq § 17-imi 

imm. 1-imi qimminut naggueqatigiinnut ilaanersoq imaluunniit akusaanersoq,  qimminut 

naggueqatigiinnit taaneqartunut ilaasunut, tak. § 17, imm. 2. politiit aalajangiissapput. 

Qimmeq § 17, imm. 1 imaluunniit imm. 2-mut ilaanersoq aalajangiippata, qimmeq 

toqunneqassaaq, nunamiit anisinneqanngippat.   

  Imm. 5.  Imm. 2-4-mut atatillugu aningaasartuutaajumaartut, Nunatta karsiata akilissavai.  

Qimmeq inerteqqutaasutut aalajangerneqarpat, tak. §. 17, imm. 1 imaluunniit 2 malillugu, 

aningaasartuutit piginnittumut akileqquneqarsinnaapput. 

 

  § 19.  Qimminik paannitsitsisarneq inerteqqutaavoq taamatullu qimmerisamik paatitsinernut 

peqataatitsisarneq inerteqqutaalluni. 

 

Kapitali 5  

ID-mik nalunaaqutsiinerit, akiuussusersuinerit nalunaarsuinerillu  

  

  § 20.  Qimmimik qitsummilluunniit piginnittoq akiuussusersuinissamut aamma ID-mik 

ilisarnaasiinissamut kiisalu nalunaarsuinissamulluunniit akerliuppat, tak. § 11 imm. 1, 

uumasup allamut tunniunnissaa imaluunniit piginnittumut akiligassanngorlugu   

piginnittumullu taarsiinertaqanngitsumik toqunnissaa kommunalbestyrelsip suliniutigissavaa.  

  Imm 2.  Qimmit qimuttut savaatillillu qimmiisa inatsisitigut pisussaaffiusumik 

akiuussutissamik kapitinnerannut kiisalu nalunaaqutsersuinermut atatillugu aningaasartuutit 

Nunatta karsiata akilissavai. 

  Imm 3.  Akiuussusersuinermut ID-millu nalunaaqutsiinernut pillugit imm. 1 aamma 2 

malillugit Naalakkersuisut ersarinnerusunik malittarisassanik aalajangersaasinnaapput, 

matuma ilanngullugit qanoq akuttutigisumik akiuussuserneqartassanersut, akiuussutinut  

piumasaqataatit suunerilu, kina akiuussusersuissanersoq kiisalu naammassanissaa, 

uppernarsarnera, nalunaarsuineq allaffissornerlu pillugit.  

 

Kapitali 6 

Nappaatinik tuniluuttunik nakkutiginninneq  

 

  § 21.  Nappaatinik tuniluutoqarneranik pasitsa-assinermi peqqissutsimulluunniit allanik 

peqquteqartunik qimmit qitsuillu nakkutigineqarnerat Uumasunik Nakorsaqarfiup 

aallartissinnaavaa. Uumasunut Nakorsaqarfik nakkutiginninnernut atatillugu misiligutissanik 

tigooqqaallunilu katersisinnaavoq, immikkut nalunaaqutsersuilluni nalunaarsuillunilu 

uumasunik nakorsaanermik periaatsinik allanik suliaqarsinnaalluni.  

  Imm. 2.  Imm. 1-imi uumasunik taaneqartunik piginnittoq nakkutilliinermut atatillugu pisuni 

pisariaqartitsiffiusuni Uumasunut Nakorsaqarfimmut akeqanngitsumik ikiuutissaaq. 

  Imm. 3.  Imm. 1 malillugu suleriaatsinut aningaasartuutit Nunatta karsiata akilissavai. 

 

Kapitali 7 

Piaqqiortitsineq  

 

  § 22.  Naalakkersuisut qimminut qitsunnullu nakorsaatinik sananeqaatsinut 

passussisarnermut ersarinnerusunik malittagassiorsinnaapput, matumanilu peersaannik 

tigusinerit nuussinerillu, mannissaannik tigusinerit kiisalu mannissaannik nuussinerit.  

 

  § 23.  Qimmiaqqat sapaatip akunnerinik arfineq-pingasunik utoqqaassuseqalernissartik 

tikillugu arnavissamiittassapput, arnaat toqunngippat. Taamatut pisoqassappat piginnittumit 

piaartumik Uumasunut Nakorsaqarfik attavigineqassaaq, taannalu aalajangiissaaq qimmiaqqat 

qanoq pineqassanersut, matumani ilanngullugit nakkutiginninneq, paarsineq, uumatitsineq 

imaluunniit toqutsineq. 

  Imm. 2.  Qitsuaqqat sapaatip akunnerinik arfineq-marlunni utoqqaassuseqalernissartik 

tikillugu arnavissaminiittassapput, arnaat toqunngippat. Taamatut pisoqassappat piginnittumit 

piaartumik Uumasunut Nakorsaqarfik attavigineqassaaq, taannalu aalajangiissaaq qitsuaqqat 

qanoq pineqassanersut, matumani ilanngullugit nakkutiginninneq, paarsineq, uumatitsineq 

imaluunniit toqutsineq.  

   

Kapitali 8 

Naammagittaalliorneq 

 

  § 24.  Kommunalbestyrelsip aalajangiineri pillugit naammagittaalliutit Inatsisartut 

inatsisaanni uani § 4, imm. 1, § 9, imm. 1 aamma 2, § 13, imm. 3-5, § 16, imm. 7 aamma § 20 

malillugit aalajangiinermut attuumassuteqartumit tunniunneqarsinnaapput. 

  Imm. 2.  Kommunalbestyrelsip aalajangiineri Uumasunut Nakorsaqarfimmut 

naammagittaalliutigineqarsinnaapput, taamaattoq oqartussat taakku marluk 

isumasioqatigiillutik aalajangigaat pinnagit.  

  Imm. 3.  Naammagittaalliuutit imm.1 aamma 2 malillugit kinguartinneqarsinnaanngillat, 

taamaattorli tak. imm. 4 aamma 5.  

  Imm 4.  § 16 malillugu toqutsinernut aalajangiinerit pillugit naammagittaalliutit 

kinguartitsinermik sunniuteqassapput, inunnut uumasunullu illersuiniarluni 

kommunalbestyrelsip toqutsinissaq piaartumik suliarinngippagu. 

  Imm. 5.  Aalajangiinerup naammagittaalliuutigineqartup tiguneranit sap.ak. sisamat 

ingerlanerini naammagittaalliuummik tunniussisoqassaaq. 

 

Kapitali 9 Pineqaatissiisarneq pillugu aalajangersakkat 

  § 25.  Ukuninnga unioqqutitsineq § 6, imm. 1-3, § 11, imm. 1 aamma 2, § 12, § 13, imm. 1 

aamma 2, § 14, imm. 1 aamma 2, § 16, imm. 1, 3, aamma 4, § 17, imm 1 aamma2, § 19, 

aamma § 23, Kalaallit Nunaanni pinerluttulerinermi inatsimmi malittarisassat malillugit 

pineqaatissiinernik akiliisitsinermik kinguneqarsinnaapput. 

  Imm. 2.  § 3, imm. 1, § 4, , imm. 1, aamma § 18, , imm. 2, malillugit peqqussutigineqartunik 

malinninnginneq imaluunniit § 7, imm. 1, § 16, imm. 2 naapertorlugit akuersissummik 

atugassarititaasunik unioqqutitsisoq Kalaallit Nunaanni Pinerluttulerinermi inatsimmi 

malittarisassat malillugit pineqaatissinneqarsinnaavoq.    

  Imm. 3.  Akiliisitsinerit, imm. 1 aamma 2 malillugit aalajangersarneqartut, Nunatta karsianut 

tutsinneqartarput. 

  Imm. 4.  Najoqqutassanut Inatsisartut inatsisaat manna naapertorlugu suliarineqartunut 

Kalaallit Nunaannut Pinerluttulerinermik Inatsit malillugu pineqaatissiinerit akiliisitsinertut 

ittut aalajangersarneqarsinnaapput. 

 

Kapitali 10 

Atortuulersitsineq ikaarsaariarnermilu aalajangersakkat 

 

  § 26.  Inatsisartut inatsisaat ulloq januaarip aallaqqaataani 2027-mi atuutsilersinneqassaaq. 

  Imm. 2.  Peqatigitillugu Qimmit qimuttut kiisalu qimmeqarneq qitsuuteqarnerlu pillugit Inatsisartut 

inatsisaat nr. 18, 30. November 1998-imeersoq aamma Kommunit qimmit qitsuillu pillugit 

ileqqoreqqusaat pillugit Namminersornerullutik Oqartussat nalunaarutaat nr. 15, 19 juni 2003-

meersoq atorunnaarsinneqarput. 

  Imm. 3.  Kommunit qimminut qitsunnullu maleruaqqusaat atuutiinnassapput, Inatsisartut 

inatsisaat una malillugu qimminut qitsunnullu maleruaqqusanik nutaanik taarsernissaasa 

tungaannut. 

 

 

 

Namminersorlutik Oqartussat, ulloq xx.xx xxx 

 

 

 

Naalakkersuisut Siulittaasuat  

 


